
				এই পৃষ্ঠাটোৰ বৈধকৰণ হৈছে
২৯
স্তুতিমালা





সৰ্গাদিৰ মধ্যে তুমি আদি অন্ত মাজ,

আধ্যত্ম বিদ্যাৰ ৰূপ তুমি বিদ্যাৰাজ।

তৰ্কৰ মধ্য বাদ দ্বন্দ্ব সমাসৰ,

অকাৰ অক্ষৰ মধ্যে অক্ষয় কালৰ।

ছলনাকাৰীৰ মধ্যে দ্যুত বুলি জানো,

তেজস্বীৰ যত তেজ তুমি বুলি মানো।

সৰ্ব্বসংহাৰক মধ্যে মৃত্যু ৰূপ ধৰা,

ভবিষ্য কালৰ সৃষ্টি তুমিয়েই কৰা।

নাৰীৰ সৌন্দৰ্য্য তুমি বাক্য বুদ্ধি স্মৃতি,

যশস্যা আদিও তুমি তুমি ক্ষমা ধৃতি।

সামৰ বৃহত সাম গায়ত্ৰী ছন্দৰ,

আঘোণ মাহৰ মধ্যে বসন্ত ঋতুৰ।

জেতৃৰ তুমিয়ে জয় সিদ্ধিৰ উদ্যম,

সাত্ত্বিকৰ সত্ত্বগুণ গুণৰ উত্তম।

যাদব কুলৰ শ্ৰেষ্ঠ বাসুদেব স্থিৰ,

পাণ্ডৱৰ মধ্যে তুমি ধনঞ্জয় বীৰ৷

মুনিৰ মধ্যত ব্যাস উশনা কবিৰ,

দমন কৰ্ত্তাৰ নীতি জয়জিগীষুৰ।

গোপন হেতুৰ মৌন জ্ঞান বিদ্যানৰ।

জীৱৰ জীৱন তুমি জগত কাৰণ,

শৰণ পশিলোঁ প্ৰভু কৰাহে তাৰণ।

